
bahoea djikaloe sang moerid brani melakoeken pemboenoehan nistjaja ia aken kasi hoekoeman boenoeh dengen zonder ampoen lagi. Soeda ampir lima taon lamanja Tjeng Sian tida brani katemoeken goeroenja, dan selamanja itoe, sekali poen ia iakoeken banjak sekali perampokan, tapi selamanja ia belon perna melakoeken penoempahan darah, kerna ia sanget takoet goeroenja poenja hoekoeman. Sekarang mendenger soesioknja mengasi advies soeroe ia pergi minta pertoeloengannja iapoenja goeroe, tjara bagimana ia ada itoe kabranian boeat melakoeken hal itoe?

Tjeng Sian pikir, iapoenja soesiok tabeatnja tida begitoe pegang keras kabedjikan sebagimana iapoenja goeroe, salaennja itoe, adatnja poen sanget brangasan dan tida boleh kena denger omongan tida enrak sedikit sadja, dengen lantes ia bisa djadi naek darah dan „mata gelap," maka ia pikir lebih baek ia obor sedikit soepaja soesioknja djadi moerka, kamoedian ia bisa goenaken boeat tandingin pada Boe Beng Hiap Kek. Maka itoe waktoe dengen sengadja ia golengken kepala sembari oendjoek roman seperti orang jang nialoe dan djengkel, dan achirnja mengelah napas pandjang.

„Oh, soenggoe tida salah omongannja itoe Boe Beng Hiap Kek," kata ia dengen soeara djengkel dan sedih dibikin-bikin, „sebab ia bilang djangan kata baroe akoe, satoe tjetjere jang tida ada harganja, biarpoen akoe poenja goeroe atawa poen akoe poenja soepek dan soesiok, ia nanti bikin kadjoengkel dengen sama gampangnja sebagimana akoe sendiri. Ia roepanja taoe djoega bahoea akoe berasal dari tjabang Siao Lim Sie, maka ia bilang orang-orang dari tjabang Siao Lim Sie moesti bertoendoek padanja, tida perdoeli kapala tjabangnja djoega, ia nanti petjoendangin dengen tida terlaloe soesa."

